
На днях газета «Коммерсант-
Украіна» са спасылкай на 
крыніцы ў дыпламатычных 
колах паведаміла, што 
афіцыйны Мінск не аддае ра-
тыфікацыйныя граматы і пат-
рабуе ад Кіева выплаты 130 
мільёнаў долараў дзяржаў-
нага доўгу, які лічыцца яшчэ з 
савецкіх часоў. 

Як сцвярджаюць украінскія 
сродкі  масавай  інфармацыі, 
у  мінулым  годзе  ўжо  былы 
прэзідэнт  Віктар  Юшчанка 
дамовіўся  з  Лукашэнкам  аб 
афармленні беларускаўкраін
скай мяжы. У абмен Лукашэн
ка  запатрабаваў  вярнуць  50 
мільёнаў  долараў  савецкіх 
даўгоў.  У  выніку  Кіеў  пагад
зіўся  пастаўляць  у  Беларусь 
электраэнергію  па  заніжаным 
кошце,  якую  Мінск  затым  пе
рапрадаваў бы ў Еўропу.

Як палічылі асобныя ўкраін
скія  СМІ,  Мінск  на  пастаўках 
больш  таннай  электраэнергіі 
і  яе  перапродажы  ў  Літву  мог 
зарабіць каля 287 мільёнаў до
лараў. Але 130 мільёнаў цяпер 
і  287  мільёнаў  у  перспектыве 

напярэдадні  прэзідэнцкіх  вы
бараў  —дзве  вялікія  розніцы, 
як кажуць у Адэсе.

“Тое, што гэтае патраба-
ванне Беларусі выходзіць за 
межы дамоўленасцей, на нашу 
думку, не мае аб'ектыўнага 
сэнсу. Украіна не будзе прадас-
таўляць датацыі беларускай 
эканоміцы, калі ў яе нейкія 
праблемы”,  —  заявіў  “Новаму 
рэгіёну”  прадстаўнік  камітэта 
Вярхоўнай Рады па замежных 
справах  дэпутат  Леанід  Кажа

ра з Партыі рэгіёнаў. — Я лічу, 
што каштоўнасць стасункаў 
Украіны і Беларусі выходзіць за 
пытанні ўзаемазалікаў, якія 
былі пасля распаду СССР. Ук-
раіна сама па сабе — вельмі 
каштоўны партнёр, і мы ка-
жам, што маем з Беларуссю 
штогод больш за 4 мільярды 
долараў тавараабароту. 
Таму мы павінны клапаціцца 
аб перспектыве, а не дума-
ць аб мінулым. І сёння нейкія 
дадатковыя патрабаванні з 
беларускага боку не выгляда-
юць абгрунтаванымі. Яны не 
накіраваны на развіццё двух-
баковых стасункаў”.

Як  сцвярджаюць  украінс
кія  крыніцы,  зза  рознагалос
сяў  па  выплаце  доўгу  нават 
сарвалася  сустрэча  Віктара 
Януковіча  і  Аляксандра  Лука
шэнкі,  якая  да  апошняга  пла
навалася  28  траўня  ў  Бату
рына  Чарнігаўскай  вобласці. 

ГОДА
Дзеючыя стаўкі ўвазных 
пошлін на аўтамабілі 
для фізічных асоб 
могуць быць захаваны 
ў Беларусі да 2012 года. 
Пра гэта заявіў намеснік 
старшыні Дзяржаўнага 
мытнага камітэта Сяр-
гей Барысюк.

Па  яго  словах,  зараз  у 
Маскве  дзейнічае  працоў
ная  група,  якая  выпрацоў
вае  асобнае  пагадненне 
па  гэтым  пытанні  ў  рамках 
Мытнага  саюза.  «Не  вы
ключана,  што  для  Беларусі 
і  Казахстана  будзе  пра
дугледжаны пераходны пе
рыяд  да  2012  года,  і  стаўкі 
мытных  пошлін  застануцца 
на  ранейшым  узроўні.  На 
ўзроўні экспертаў гэтае пы
танне вырашана», — сказаў 
ён.

Барысюк  удакладніў,  што 
расійскі  бок  з  разуменнем 
ставіцца да згаданага пытан
ня.

Прадстаўнік  ДМК  так
сама  паведаміў,  што  для 
юрыдычных  асоб  стаўкі 
змяншацца  не  будуць,  хоць 
«дысбаланс у стаўках не ра
дуе».

Працяг “аўтамабільнай” 
тэмы чытайце на стар.2

СЯРГЕЙ КАРАЛЕВІЧ, 
БЕЛАПАН 

 ПАДЗЕЯ

 
ЗА ВЕДАННЕ

МОВЫ

СТАР. 6

Заканчэнне на стар. 3

“Да абяцанняў бацькі трэба ставіцца вельмі асцярож-
на… З гэтым, напрыклад, сутыкнуліся ў Крамлі: там і 
сёння чакаюць, калі беларускія парламентарыі прызна-
юць незалежнасць Паўднёвай Асеціі і Абхазіі. Зноў жа, з 
ратыфікацыяй пагаднення працэс дамоўна-прававога 
афармлення ўкраінска-беларускай мяжы не завяршаец-
ца. Закон аб ратыфікацыі яшчэ павінен падпісаць кіраўнік 
дзяржавы, а затым бакам неабходна будзе абмяняцца 
ратыфікацыйнымі граматамі. Так што ў Аляксандра Рыго-
равіча хапае магчымасцей, каб памарудзіць з дагаворам, 
спрабуючы вытаргаваць для сябе што-небудзь яшчэ” 
(штотыднёвік “Люстэрка тыдня”, лістапад 2009 года).

 ЦЫТАТА Ў ТЭМУ

Беларуска-украінская мяжа як індыкатар нашага сяброўства

БЕЛАРУСКАЯ ГАЗЕТА

ЦІ ПАСВАРЫЦЦА КІЕЎ  
З МІНСКАМ?

Беларуска-ўкраінскія адносіны зведалі 
сур’ёзныя выпрабаванні

ВІКТАР МАРЦІНОВІЧ, ЖУРНАЛІСТ: 

“АКЦЫІ СУПРАЦІВУ ПАВІННЫ БЫЦЬ КРЭАТЫЎНЫМІ”.
—  Такімі  акцыямі  ніякім  чынам  не  атрымаецца  вымусіць 

урад  знізіць  кошты.  Больш  крэатыву!  Павінна  быць  такая  ак
цыя,  якая  будзе,  з  аднаго  боку,  прыкольная,  а  з  іншага  —  не 
зусім палітычная. У мяне ёсць некалькі крэатыўных ідэй. Я га
товы прадаць іх любой грамадскапалітычнай сіле, якая запла
ціць  за  гэта.  У  якасці  прыкладу  магу  прапанаваць  наступнае. 
Сімвалам  людзей,  нязгодных  з  тым,  каб  дзяржава  іх  “даіла”, 
могуць стаць даільны апарат ці вымя каровы. Трэба ўзяць гу
мовую пальчатку, надзьмуць яе і павесіць на сваю тачку. Дас
таткова праехацца па горадзе ста аўтамабілям з такім вымем, 
каб  дзяржаўныя  чыноўнікі  задумаліся,  а  ці  можна  паводзіць 
сябе так, быццам ніякіх аўтааматараў як грамадскапалітычнай 
сілы,  здольнай  на  супраціў,  не  існуе.  Вельмі  радасна,  што  ак
цыі  адбываюцца,  —  гэта  прыкмета  абуджэння  народа.  Але  ж 
яны  не  павінны  быць  нягеглымі  і  незразумелымі,  як  тая,  што 
прайшла ў пятніцу.

ЛЮДМІЛА ЗАХАРАВА, ПРАДПРЫМАЛЬНІЦА: 

“КАЛГАСНАЯ ЭКАНАМІЧНАЯ МАДЭЛЬ  
ПАВІННА ЗГІНУЦЬ”.

—  Ад  спроб  прымусіць  улады  знізіць  кошты  на  бензін  не 
будзе ніякай карысці, нават калі яны іх знізяць. Таму што, калі 
нехта хворы на рак, то лячыць прышчы можна, канечне, але 
наўрад  ці  гэта  мае  сэнс.  Кошты  на  бензін,  на  самай  справе, 
павінен  ствараць  не  ўрад.  Ён  павінен  займацца  падаткамі, 
акцызамі. Гэтую сітуацыю можна лячыць адным спосабам — 
эўтаназіяй.  Чым  хутчэй  гэтая  эканамічная  мадэль  згіне,  тым 
лепш. Глупства звязваць кошты на бензін з танкерамі з Вене
суэлы. І ў краіне, дзе ўлада займаецца коштамі на ўсё, ад памі
дораў да бензіну, эканоміка асуджана. І калі ты патрабуеш ад 
чыноўнікаў не таго, каб усе яны пакінулі свае пасады, а таго, 
каб яны ўнеслі нейкія папраўкі ва ўказ пра інтэрнэт ці знізілі 
кошт бензіну, то ты прымаеш удзел у гэтай гульні і становішся 

саўдзельнікам  ідыятызму.  Гэтая  савецкая  калгасная  сістэма 
павінна згінуць.

ВІКТАР ГАРБАЧОЎ, СТАРШЫНЯ АРГАНІЗАЦЫЙНАГА КА-
МІТЭТА ПА СТВАРЭННІ ГРАМАДСКАГА АБ’ЯДНАННЯ “ЗА 
СВАБОДНАЕ РАЗВІЦЦЁ ПРАДПРЫМАЛЬНІЦТВА”: 

“КОЖНАЯ АКЦЫЯ ДАЕ СВОЙ ПЛЁН”.
— Я думаю так: павінны быць масавасць і добрая падрыхтоў

ка. Тое, што адбылося ў пятніцу, — гэта першы крок. Хай ён быў 
слабенькі, хай не надта раскручаны, але я з упэўненасцю кажу, 
што ў рэгіёнах пра яго ведалі. Пра ацыю гаварылі ўсе — ад сялян 
да міліцыянтаў. Нехта смяяўся, нехта казаў, што хоць неяк трэба 
выказваць сваю думку. У Барысаве ў гэты дзень я асабіста бачыў 
як  мінімум  пяць  машын  з  таблічкамі  “Стопбензін”.  І  людзі  пра 
гэту акцыю будуць перадаваць адно аднаму. Калі кошт на бен
зін не будзе паніжацца, неабходна выбраць для такой акцыі ча
цвёртае чысло кожнага месяца і даваць больш інфармацыі праз 
інтэрнэт, праз незалежныя выданні. Тады працэнт удзельнікаў 
будзе павялічвацца. Трэба адмовіцца ў гэты дзень ад аўтамабі
ля. Ціхі пратэст. Кожная акцыя мае станоўчы момант. 

ТАЦЦЯНА КАРПАВА, НАСТАЎНІЦА (ГОМЕЛЬ): 

“ТАКІЯ АКЦЫІ НІЧОГА НЕ ДАЮЦЬ”
— Мне здаецца, што такія акцыі нічога не даюць. Папершае, 

таму, што яны не былі і не будуць масавымі, а падругое, улада 
ніколі не лічылася з інтарэсамі народа. У яе няма іншага выйсця, 
як  толькі  павышаць  кошты.  Нават  калі  яны  і  знізяць  кошты  на 
бензін, то кампенсуюць страты ў нечым іншым.

АЛЕГ МЯЦЕЛІЦА, СЯБРА ПАРТЫІ БНФ, ПРАДПРЫМАЛЬНІК 
(БЯЛЫНІЧЫ): 

“ВЕЛЬМІ ПРАВІЛЬНА, КАЛІ ГРАМАДСТВА ВЫКАЗВАЕ 
СВОЙ ПРАТЭСТ”

—  Вельмі  правільна,  калі  грамадства  выказвае  свой  пра
тэст, паказвае сваю нязгоду. Нават калі мы ведаем, што кошты 
не  знізяцца,  усё  ж  такі  варта  паказаць,  што  мы  супраць  гэтага 
вар’яцкага павышэння і хочам, каб нашу думку паважалі. Таму я 
падтрымаў гэтую акцыю — проста не запраўляўся ў той дзень. 
Я не мог стварыць з аднаго сябе штучную чаргу, але ж налепку 
наляпіў і распавёў, каму мог, пра акцыю.

ЦІ МОЖНА ПРЫМУСІЦЬ УРАД 
ЗНІЗІЦЬ КОШТ БЕНЗІНУ?

Акцыя  «Стопбензін»  супраць 
павышэння  цэн  на  паліва  прайшла 
без  інцыдэнтаў.  У  мінулую  пятніцу 
вечарам  яна  адбылася  на  мінскай 
аўтазаправачнай  станцыі  №  39  кан
цэрна  «Белнафтахім»,  размешчанай 
на  трасе  Гродна  —  Мінск.  Павод
ле  інфармацыі  агенцтва  БелаПАН, 
каля  ста  аўтамабілістаў  выстраіліся 
шчыльным  патокам,  запраўлялі  па  аднымдва  літры  паліва, 
пасля чаго вярталіся ў хвост калоны.

На месца правядзення мерапрыемства прыбыў нарад мілі
цыі, выкліканы аўтамабілістам, які не ўдзельнічаў у акцыі, але 
ніякіх прэтэнзій ініцыятарам прад’яўлена не было.

Работнікі аўтазаправачнай станцыі не ўмешваліся ў ход ак
цыі і адмовіліся даваць каментары на гэты конт.

Арганізатары  мерапрыемства  заяўляюць,  што  калі  сітуа
цыя  з  цэнамі  на  бензін  не  зменіцца,  яны  будуць  працягваць 
падобныя  дзеянні.  Абураныя  кіроўцы  не  бачаць  падстаў  для 
павышэння кошту паліва і заклікаюць канцэрн «Белнафтахім» 
даць разумнае тлумачэнне сітуацыі, што склалася.

Такога  роду  мерапрыемствы  прайшлі  таксама  ў  Брэсце, 
Гродне, Магілёве і іншых гарадах Беларусі.

 У ТЭМУ

 Заезд на аўтазапраўкі даўно перастаў быць святам

Маўляў,  “Мінск даў зразумець, 
што не мае намеру завярша-
ць працэдуру ратыфікацыі і 
ўступлення ў сілу пагаднення 
аб дзяржмяжы” («Коммерсант
Украіна»).

Самае  дзіўнае,  што  адра
зу  пасля  сваёй  параўнальна 
нядаўняй  інаўгурацыі  Віктар 
Януковіч,  які  нарадзіўся  ў  Бе
ларусі, ледзь не сыпаў камплі
ментамі на адрас свайго бела
рускага калегі. Былі намечаны 
грандыёзныя  планы  і  сумес
ныя праекты. І тут такое…

Парадаксальнасць  сітуа
цыі  ўзмацняе  і  той  факт,  што 
на  дадзены  момант  мы  наш
мат  больш  выйграём  ад  эка
намічных  стасункаў  з  Украі
най, чым яна — ад стасункаў 
з намі.

У 2008 годзе Беларусь эк
спартавала  ва  Украіну  сваёй 
прадукцыі  на  2,77  мільярда 
долараў,  а  ўкраінскіх  тава
раў  у  тым  жа  годзе  імпарта
вала  на  суму  2,11  мільярда 
долараў.  Летась  беларускі 
экспарт ва Украіну склаў 1,69 
млрд  долараў,  а  імпарт  з  гэ
тай  краіны  —  1,28  млрд  до
лараў.  У  выніку  як  мінімум 
пад  паўмільярда  долараў 
мы  штогод  выйграём.  І  тэн
дэнцыя  знешнегандлёвага 
абароту  з  нашай  паўднёвай 
суседкай  такая,  што  гэтыя 
штогадовыя  выгоды  маюць 

усе шансы толькі павялічвац
ца.  Нагадаем,  што,  паводле 
сцвярджэння ўкраінскіх СМІ, 
беларускі бок патрабуе толь
кі 130 мільёнаў долараў.

УКРАІНЦЫ МОГУЦЬ І 
ПАЧАКАЦЬ

Наш  эксперт  Сяргей 
Стрыгун  лічыць,  што  сцэнар 
своеасаблівага  шантажу  з 
Расіяй  наконт  энерганосьбі
таў  у  адносінах  да  Украіны 
наўрад  ці  пройдзе,  і  гэта  вы
датна  разумее  Аляксандр 
Рыгоравіч:  “Можна  толькі 
здагадвацца,  чым  выкліканы 
паводзіны  беларускага  боку 
ў  сітуацыіі  з  выплатай  доўгу. 
Зразумела, што грошай у бюд
жэце няшмат, але  і  гэтыя 130 
мільёнаў праблему ну ніяк не 
вырашаюць.  Мне  падаецца, 
што  Лукашэнка  проста  вы
прабоўвае  новага  ўкраінска
га  прэзідэнта  на  трываласць 
—  а  раптам  той  возьме  дый 
пагодзіцца  на  выплату  гэтых 
грошай.  Украіна  апошнім  ча
сам  стала  для  нас  сапраўды 
стратэгічным  партнёрам  і  ў 
палітыцы, і ў эканоміцы”.

Дарэчы,  на  думку  экспер
та,  прэзідэнцкія  выбары  ў 

нашай  краіне  з’яўляюцца 
фактарам,  які  садзейнічае, 
хутчэй,  нармалізацыі  бела
рускаўкраінскіх  адносін,  а 
не  іх  абвастрэнню:  “На  фоне 
перманентных  беларуска
расійскіх  мясных,  газавых, 
малочных  і  іншых  войнаў 
адкрыццё  “другога  фронту” 
з  Украінай  выглядае,  мякка 
кажучы,  недальнабачна.  На
помню,  што  менавіта  Кіеў 
усе  апошнія  гады  актыўна 
адстойваў  беларускія  ін
тарэсы  ва  ўсіх  большменш 
уплывовых  міжнародных 
структурах.  І  тое,  што  Бела
русь  патрапіла  ва  “Усходняе 
партнёрства”,  несумненна, 
ёсць немалая заслуга былога 
ўкраінскага прэзідэнта Вікта
ра  Юшчанкі.  А  ўкраінцы  ча
калі 13 гадоў вырашэння сіту
ацыі  па  дзяржаўнай  мяжы, 
могуць  пачакаць  і  яшчэ.  З  іх 
не паменшае”.

Усё  так.  Беларускаўкраін
скае  сяброўства  каштуе  на
шмат  больш  за  130  мільёнаў 
долараў,  але  аргументацыю 
вышэйшага  беларускага 
кіраўніцтва  нярэдка  бывае 
вельмі цяжка зразумець.

ВІКТАР АЛЯШКЕВІЧ

Тэма нумара
Заканчэнне.  
Пачатак на стар. 1

Дагавор аб дзяржаўнай мяжы паміж Беларуссю і Украінай 
быў падпісаны ў 1997 годзе і ў той жа год ратыфікаваны Украі
най.  Беларусь  жа  на  працягу  13  гадоў  блакіравала  яго  раты
фікацыю. Мінск патрабаваў, каб спачатку Кіеў пагасіў доўг ук
раінскіх гаспадарчых суб'ектаў перад Беларуссю, які сабраўся 
да 1992 года. Кіеў, са свайго боку, адмаўляўся прызнаваць за 
сабой гэты абавязак. 3 красавіка Палата прадстаўнікоў Нацы
янальнага  Сходу  Рэспублікі  Беларусь  ратыфікавала  дагавор 
аб дзяржаўнай мяжы паміж Украінай і Беларуссю. Для правяд
зення дэмаркацыйных работ на дзяржаўнай мяжы з Украінай 
можа  спатрэбіцца  каля  10  гадоў.  Для  фінансавання  работ  па 
дэмаркацыі  ў  2010—2020  гадах  спатрэбяцца  дадатковыя  па
этапныя  выдаткаванні  з  рэспубліканскага  бюджэту  ў  памеры 
каля 51 млрд рублёў.

 ДАРЭЧЫ

ЦІ ПАСВАРЫЦЦА КІЕЎ  
З МІНСКАМ?

У вядомым спісе 200 найлепшых 
універсітэтаў свету беларускіх на-
вучальных устаноў няма і не было 
раней.

Моладзь,  якая  плануе  атрымаць  на 
Захадзе  высокакваліфікаваную  працу, 
разлічвае  найперш  на  дыплом  заходніх 
універсітэтаў.  Але  беларусы  абіраюць 
замежную адукацыю ў самых розных сфе
рах  і тады, калі яны не плануюць эмігра
цыю і рыхтуюцца працаваць у Беларусі.

У Канадзе, Аўстраліі ці Новай Зеландыі 
беларускі  дыплом  можа  быць  прызнаны 
калі  не  працадаўцам,  то  эміграцыйным 
офісам.  Да  прыкладу,  Антось  Арцёменка 
з Аўстраліі адзначае, што са сваім дыпло
мам БДУ ён знайшоў выдатную працу:

“Я працую сістэмным адміністратарам. 
Linux,  Windows,  сеткі,  серверы...  Праца 
проста  выдатная.  Шмат  магчымасцей 
вучыцца  і  расці,  і  дыплом  прызналі,  але, 
канешне ж, увесь час удасканальваюся”.

У  ЗША  беларускі  дыплом  працадаўцы 

не  прызнаюць,  але  атрыманы  дыплом  ці 
адзнакі  за  пэўны  тэрмін  вучобы  ў  бела
рускай  ВНУ  могуць  стаць  падставай  для 
атрымання  крэдытаў  падчас  вучобы  ў 
амерыканскім  універсітэце.  Іншымі  сло
вамі,  студэнту  залічаць  прадметы,  якія 

вывучаліся ў Беларусі,  і яму прыйдзецца 
здаваць  менш  курсаў.  Рыгор  Арашковіч 
сёлета  пачаў  вывучаць  камп’ютарную 
справу  ў  Калумбійскім  універсітэце  ў 
НьюЁрку,  чые  дыпломы  цэняцца  надта 
высока. Дарэчы, там вучыўся і цяперашні 
прэзідэнт ЗША Барак Абама.

Павал  Хівук  вывучае  грамадзянскае 
будаўніцтва ў Францыі і перакананы, што 
яго  будучы  французскі  дыплом,  а  галоў
нае  —  веды  і  досвед,  найлепшыя  і  для 
працы  ў  Беларусі.  У  Францыі,  адзначае 
Павал, усё залежыць ад самога студэнта, 
а не ад хабараў ці сваякоў, як у Беларусі.

«Канешне,  нашы  дыпломы  не  будуць 
прызнаваць. Хто ж іх прызнае, калі ўзро
вень падрыхтоўкі іх уладальнікаў такі ніз
кі?! Я спачатку абураўся, чаму эквівалент 
майго тэхнікума напісалі не “інстытут”, як 
належала б, а “прафесійны ліцэй” (гэта як 
наша ПТВ, а то і ніжэй). А потым усё зра
зумеў. Таму, калі раней я казаў, што маю 
беларускі дыплом, то зараз пра гэта  і не 
нагадваю”.

ТАЦЯНА ПОКЛАД, SVABODA.ORG

НАШЫ ДЫПЛОМЫ НА ЗАХАДЗЕ НЕ Ў ПАШАНЕ

Быць студэнтам заходніх вну – значыць,  
больш упэўнена глядзець у будучыню

Падзеі разгортваліся  імклі
ва. Раніцай 28 траўня з’явіліся 
паведамленні  пра  тое,  што 
ўвечары  ў  СанктПецярбургу 
збяруцца  расійскі,  казахскі  і 
беларускі  прэм’еры,  каб  пад
пісаць  Мытны  кодэкс.  Сярод 
меркаваных  удзельнікаў  са
міту  панаваў  гуллівааптыміс
тычны  настрой.  “Дадушым 
беларусаў”,  —  заявіў  газеце 
“Коммерсантъ”  у  прыватнай 
гутарцы адзін з прадстаўнікоў 
дэлегацыі Казахстана.

Аднак  Сяргей  Сідорскі  вы
слізнуў  з  “гарачых  брацкіх 
абдымкаў”.  Ён  папросту  не 
паехаў  у  “паўночную  сталіцу 
Расіі”. Прэсавы сакратар бела
рускага прэм’ера патлумачыў, 
што  сустрэча  не  падрыхта
вана  належным  чынам,  таму, 
маўляў, сур’ёзным людзям там 
няма чаго рабіць.

У  выніку  двое  не  сталі  ча
каць трэцяга: Расія і Казахстан 
падпісалі  Мытны  кодэкс  без 
Беларусі.  І, мяркуючы па ўсім, 
такое  развіццё  падзей  было 
нечаканым  для  афіцыйнага 
Мінска,  бо  неўзабаве  пазіцыя 
кіраўніцтва  Беларусі  захіста
лася.

Яшчэ  1  чэрвеня  віцэ
прэм’ер  Уладзімір  Сямашка 
заяўляў, што падпісанне Мыт

нага кодэкса павінна быць 
увязана  са  скасаваннем 
экспартнай  пошліны  на 
нафту і нафтапрадукты для 
Беларусі.  “Гэта наша жале
забетоннае  патрабаван
не”, — сцвярджаў намеснік 
старшыні ўрада.  І ў той жа 
дзень  Аляксандр  Лукашэнка 
значна больш ласкава размаў
ляў з расійскім віцэпрэм’ерам 
(і  адначасова  кіраўніком  ка
місіі Мытнага саюза (КМС) Іга
рам  Шувалавым,  які  прыехаў 
у  Мінск,  каб  утрэсці  сітуацыю 
вакол  Мытнага  кодэкса.  Пра 
пошліну на нафту для Беларусі 
кіраўнік нашай краіны падчас 
публічнай часткі гутаркі нават 
не згадваў.

—  Адзінае,  чаго  б  мы  ха
целі,  дык  гэта  каб  усё  было 
прыстойна  і  каб  любыя  нашы 
адносіны грунтаваліся на роў
насці  і павазе, — заявіў Лука
шэнка. — Калі мы будзем гэта 
бачыць, то пойдзем на любыя 
кампрамісы,  любыя  саступкі, 
нават калі яны на нейкі перы
яд будуць для нас цяжкаваты
мі і адчувальнымі.

І  саступкі,  сапраўды,  не 
прымусілі  сябе  доўга  чакаць. 
Нягледзячы  на  тое,  што  Расія 
захоўвае  экспартную  пошлі
ну  на  нафту  і  нафтапрадукты, 

Беларусь  уводзіць  Мытны  ко
дэкс Мытнага саюза з 1 ліпеня.

«На  сустрэчы  з  першым 
віцэпрэм’ерам  РФ  Ігарам 
Шувалавым  і  кіраўніком  сак
ратарыята  КМС  Сяргеем  Гла
зьевым  беларускі  прэзідэнт 
Аляксандр  Лукашэнка  казаў, 
што  не  будзе  рабіць  пошліну 
на  энерганосьбіты  пытаннем, 
ад  якога  залежыць  пабудова 
Мытнага  саюза”,  —  паведамі
ла  расійская  газета  “Коммер
сантъ” са спасылкай на крыні
цу  ў  сакратарыяце  камісіі 
Мытнага саюза.

Потым  гэтыя  неафіцыйныя 
звесткі  фактычна  пацвердзіў 
міністр эканомікі Мікалай Сна
пкоў.  Напрыканцы  мінулага 
тыдня ён заявіў, што Беларусь 
далучыцца  да  Мытнага  саюза 
з шэрагам выняткаў.

Чаму  ж  раптам  знікла  “жа
лезабетоннае  патрабаванне” 

аб скасаванні экспартнай пош
ліны  на  нафту  для  Беларусі? 
Кошт  гэтага  пытання  складае 
мільярды долараў штогод. Ат
рымліваецца,  што  Лукашэнка 
адмовіўся ад вялізных грошай 
у  абмен  на  “павагу”  з  боку 

Масквы?
Натуральна,  гэта  не  так. 

Умоўна  кажучы,  Ігар  Шува
лаў прывёз у Мінск “чорную 
скрыню”, у якой было неш
та цікавае для кіраўніка Бе
ларусі. І ў выніку размовы з 
расійскім  віцэпрэм’ерам 
Аляксандр  Лукашэнка  кар
дынальна змяніў сваю пазі
цыю  па  вельмі  прынцыпо
вым пытанні.

Што было ў той “чорнай 
скрыні”  —  пернік  ці  пуга? 
Хутчэй,  першае,  бо  Шува

лаў  мае  рэпутацыю  “добрага 
следчага”.  Каб  гаворка  ішла 
пра націск на Лукашэнку, то ў 
Мінск прыслалі б іншага Ігара 
—  віцэпрэм’ера  РФ  Сечына. 
Але ў любым разе можна канс
татаваць, што Лукашэнка свай
го  не  дамогся.  Для  кіраўні
ка  Беларусі  гэта  трывожны 
сігнал.  Раней  ён  атрымліваў 
ад Масквы практычна ўсё, што 
хацеў. Да прыкладу, эканаміст 
Алена  Ракава  падлічыла,  што 
расійскія  субсідыі  для  Бела
русі ў выглядзе заніжаных цэн 
на  энерганосьбіты  (адносна 
сусветных  коштаў)  толькі  за 
апошнія 6 год склалі больш за 
37 мільярдаў долараў.

Зараз Масква скарачае пад
трымку,  і  гэта  пагражае  ста
більнасці  рэжыму  Лукашэнкі. 
А ён ужо не ў стане дыктаваць 
Крамлю  сваю  волю  і  вымуша
ны  ісці  на  кампрамісы.  У  тым 
ліку нявыгадныя для сябе і для 
Беларусі...

ВАЛЯНЦІН СЫЧ

Беларускі Саўмін зацвердзіў спіс 
дзяржаўных СМІ, якім будзе аказана 
матэрыяльная дапамога. У спіс увайшлі 
«Савецкая Беларусь», «Рэспубліка», 
«Народная газета» і іншыя вядучыя 
дзяржаўныя выданні.

Згодна  з  пастановай  Саўміна  №  855 
«Аб  зацвярджэнні  пераліку  друкаваных 
сродкаў масавай інфармацыі, рэдакцыям 
якіх у 2010 годзе выдзяляюцца субсідыі з 
рэспубліканскага бюджэту», у спіс на ака
занне  матэрыяльнай  дапамогі  трапілі  24 
выданні.

Пастановай  загадана  Міністэрству 
фінансаў  сумесна  з  Міністэрствам  ін
фармацыі  пры  фарміраванні  рэспублі
канскага  бюджэту  на  2011  і  наступныя 
гады  прадугледжваць  фінансаванне 

друкаваных  сродкаў  масавай  інфарма
цыі,  рэдакцыям  якіх  выдзяляюцца  суб
сідыі.

У  пералік  друкаваных  СМІ,  якім  пра
дугледжана выдзеліць субсідыі, увайшлі:

1. «Алеся»;
2. «Беларускі гістарычны часопіс»;
3. «Беларусь. Belarus»;
4. «Белорусская нива»;
5. «Вместе!»;
6. «Вожык»;
7. «Вясёлка»;
8.  «Голас  Радзімы»  (дадатак  да  газеты 

«The Minsk Times»);
9. «Звязда» (дадаткі «Чырвоная змена», 

«Мясцовае самакіраванне»);

10. «Здравоохранение»;
11. «Знамя юности»;
12. «Зорька»;
13. «Культура»;
14. «Літаратура і мастацтва»;
15. «Маладосць» (дадатак «Бярозка»);
16. «Мастацтва»;
17. «Народная асвета»;
18. «Народная газета»;
19. «Нёман»;
20. «Полымя»;
21. «Родная прырода»;
22. «Рэспубліка»;
23. «Советская Белоруссия»;
24. «Спортивная панорама».

ЕЖЕДНЕВНИК

«ГАЛЕЧА БЕЛАРУСКАЯ»

“ЧОРНАЯ СКРЫНЯ” ІГАРА 
ШУВАЛАВА

Аляксандр Лукашэнка саступіў. Беларусь павінна 
далучыцца да Мытнага кодэкса Мытнага саюза з 
1 ліпеня гэтага года, але нафту па-ранейшаму будзе 
атрымліваць з экспартнай пошлінай.

Цяперашнія беларуска-
расійскія стасункі – суцэльная 
“чорная скрыня”



59.06.10-15.06.10 г.
Калідоры ўлады

Да  Дома  афіцэраў  адзін  за 
адным  ішлі  чыноўнікі  з  квет
камі  і  вянкамі:  міністр  інфар
мацыі  Алег  Праляскоўскі  з 
групай  падтрымкі,  дэлегацыі 
ад  Палаты  прадстаўнікоў  і 
Савета  Рэспублікі,  Адмініст
рацыі  прэзідэнта.  Побач  з 
Домам  афіцэраў  было  шмат 
супрацоўнікаў Службы бяспе
кі прэзідэнта.  Яе супрацоўнікі 
спынялі некаторых грамадзян 
з  фотаапаратамі,  правяралі 
тэхніку  і  папярэджвалі,  што 
здымаць  непажадана.  Ля  тру
ны  людзі  ў  форме  падказвалі, 
куды  лепей  пакласці  кветкі,  і 
раілі  хутчэй  адпраўляцца  да 
выхаду.

Пахавалі  Міхаіла  Паўлава 
на Усходніх могілках.

РЭТРАСПЕКТЫВА

МІХАІЛ ПАЎЛАЎ:

“НЕ МНОГІЯ ЖАДАЛІ 
МЯНЕ БАЧЫЦЬ НА ГЭТАЙ 
ПАСАДЗЕ...”.

Паўлаў не хацеў паміраць. 
Ён верыў у тое, што зможа 
перамагчы страшную хва-
робу. Жартаваў. У яго быў 
такі прынцып жыцця: трэба 
ставіць невыканальныя мэты 
і задачы, тады дасягнеш не-
магчымага.

Яго называлі працаголі-
кам. І сёння кажуць, што ён 
згарэў на працы. Некаторыя 
не разумелі яго. Казалі, што 
ён дасягнуў пэўных вышынь і 
столькі гадоў пратрымаўся 
на пасадзе таму, што па-
ходзіў са Шклоўшчыны. Сам 
Паўлаў з гэтага падсмейваў-
ся і ў адным з самых шчырых 
сваіх інтэрв’ю сказаў, што 
яму проста не было на каго 
абаперціся і ўсяго ў гэтым 
жыцці ён дасягнуў сам. І што 
яшчэ многае не паспеў. Вось 
толькі некаторыя вытрымкі 
з таго тэксту.

— Вы доўга думалі над 
прапановай узначаліць 
Мінск? І ад каго яна зыход-
зіла?

—  Калі  шчыра,  то  я  ніколі 
не марыў пра высокія пасады. 
Мая кар'ера складвалася ўда
ла. У Баранавічы я патрапіў па 
волі лёсу, у мяне там не было 
ні  блізкіх,  ні  родных.  Нарад
зіўся  на  Магілёўшчыне.  Пас
ля  войска  ўладкаваўся  на  за
вод,  які  першым  патрапіўся, 
і  за  дзесяць  гадоў  прайшоў 
шлях ад простага рабочага да 
дырэктара.  Без  усялякай  да
памогі.  Потым  мяне  забралі 
на  іншы  завод,  амаль  разбу
раны.  Я  зрабіў  яго  лепшым 
прадпрыемствам  горада,  за 
што  атрымаў  званне  “Заслу
жаны  працаўнік  прамысло
васці”.  Я  ніводнай  прыступкі 
не пераскочыў і ўсюды праца
ваў сумленна. Сюды патрапіў 
таксама без блату. Пра хуткае 
прызначэнне  мне  паведаміў 
Міхаіл  Мяснікович.  Гэта  былі 
тры дні, якія перавярнулі ўсё 
маё жыццё.

—У лепшы бок?
—  Пакуль  не  ведаю.  Жон

ка,  калі  даведалася  пра  маё 
прызначэнне  мэрам,  доўга 
плакала...  Я  заўсёды  пра
цаваў  сумленна,  прыстой
на  і  адкрыта.  Без  аглядкі. 
Дырэктарам завода стаў у 32, 
генеральным  —  у  34.  Заўсё
ды  быў  навідавоку.  Зрэшты, 
усё  роўна,  што  ты  думаеш  і 
кажаш  сам  пра  сябе,  важна, 
што  пра  цябе  кажуць  іншыя 
людзі. А я ведаю, што за маёй 
спіной  гавораць  рознае. 
Чаго  ўтойваць:  нямногія  жа
далі бачыць мяне на гэтай па
садзе.  Ні  для  каго  не  сакрэт, 

што  ў  гэтай  тусоўцы  я  быў 
чужынцам.  Але  калі  прызна
чылі,  трэба  працаваць.  І  по
тым,  мне  блізкі  прынцып: 
пераходзячы раку, намацвай 
камяні. Я трапіў у раку з вель
мі бурнай плынню...

Некалькі  месяцаў  назад 
Міхаіл  Паўлаў  быў  уганарава
ны  ордэнам  Айчыны  III  ступе
ні.  Уручэнне  ўзнагароды,  па 
ягоных  словах,  павінна  было 
адбыцца  на  пачатку  траўня.  І 
яшчэ  напрыканцы  красавіка 
ён думаў, ісці на цырымонію ці 
не. Некаторыя тады вырашылі, 
што нешта змянілася — Паўлаў 
пакрыўдзіўся  або  проста  не 
хоча  быць  былым.  Не  хоча 
няшчырасці,  штучнасці  і  на
цягнутасці,  без  якіх  звычайна 
не  абыходзяцца  на  падобных 
цырымоніях. Але Паўлаў думаў 
зусім пра іншае. Справа ў тым, 
што ад “хіміі” ў яго павыпадалі 
валасы,  і  на  галаве  быў  шрам. 
Ён  разважаў:  калі  ісці  так,  дык 
неяк  няёмка,  бо  яго  ж  помнілі 
зусім іншым, а калі ў кепцы — 
не зразумеюць. Ён да апошня
га спадзяваўся, што зможа пе
рамагчы страшную хваробу...

МАРЫНА КОЦІЧ

ЧУЖЫ СЯРОД СВАІХ. І НЕ СВОЙ 
СЯРОД ЧУЖЫХ

У аўторак, 8 чэрвеня, Мінск развітаўся з былым стар-
шынёй Мінгарвыканкама Міхаілам Паўлавым.

За ўзвядзенне “Мінск-арэны” Міахіл Паўлаў быў уганараваны 
ордэнам Айчыны ІІІ ступені

АНАТОЛЬ ПАЎЛАЎ:

“АДНАЗНАЧНА АЦАНІЦЬ АСОБУ М. ПАЎЛАВА НЕЛЬГА...”.
— Я пазнаёміўся з Міхаілам Якаўлевічам амаль адразу пас

ля  ягонага  прызначэння  на  пасаду  старшыні  Мінгарвыканка
ма,  —  узгадвае  цёзка  па  прозвішчы,  экспрарэктар  БДУ,  кан
дыдат хімічных навук Анатоль Паўлаў. — Я тады ўзначальваў 
Мінскі гаркам прафсаюзаў адукацыі і навукі, і мяне запрасілі на 
нараду, дзе абмяркоўваліся пытанні адукацыі. Я выступіў там 
з крытыкай. Паўлаў вельмі ўважліва мяне слухаў.  І калі я ўжо 
вяртаўся  на  месца,  Міхаіл  Якаўлевіч  даў  мне  сваю  візітоўку  і 
папрасіў патэлефанаваць назаўтра з самага ранку. Працоўны 
дзень у яго пачынаўся вельмі рана, і на наступны дзень у во
сем гадзін раніцы мы з ім сустрэліся. Потым я выйшаў на яго 
з  ініцыятывай  дабавіць  за  кошт  бюджэту  горада  заробкі  мін
скім  настаўнікам.  Ён  падтрымаў  мяне,  сказаў,  што  ў  яго  маці 
настаўніца, і ён вельмі добра разумее ўсе праблемы. І з тых ча
соў мінскія настаўнікі сталі дадаткова атрымліваць да свайго 
заробку  па  тры  мінімалкі.  Гэтыя  грошы  завуць  “паўлаўскімі”. 
Думаю, яму і сёння многія кажуць за гэта дзякуй...

А яшчэ я вельмі часта сустракаўся з Міхаілам Паўлавым не 
па рабоце — мы з ім хадзілі ў адзін магазін. Трэба аддаць яму 
належнае, ён заўсёды вітаўся першым. Хаця многія мае калегі, 
нават  па  ўніверсітэце,  шарахаюцца  і  робяць  выгляд,  быццам 
бы  мы  ніколі  і  не  былі  знаёмы.  Паўлаў  быў  не  такі.  А  напры
канцы любой размовы ён заўсёды жадаў мне поспеху. Я яшчэ 
жартаваў: маўляў, Міхаіл Якаўлевіч, ды мае поспехі — гэта ж 
вашы няўдачы, мы ж па розныя бакі барыкад. Ён пафіласофску 
заўважаў: жыццё ўсё расставіць на свае месцы.

Адназначна ацаніць асобу Міхаіла Паўлава, на мой погляд, 
нельга.  Ён,  безумоўна,  прадукт  сваёй  эпохі.  Яго  не  выбіралі 
на пасаду мэра, а прызначылі. Ён быў залежным, мог рухацца 
толькі ў пэўных рамках, але нават у гэтых няпростых умовах ён 
многія рэчы рабіў правільна. Светлая яму памяць...

 РАЗВІТАЛЬНАЕ СЛОВА



6 9.06.10-15.06.10 г.
Ведай нашых!

АМЕРЫКАНЦЫ БУДУЦЬ 
ПЕРАМАГАЦЬ ВОРАГАЎ... 
МОВАМІ

Сёлета  кіраўніцтва  ваен
напаветраных  сіл  (ВПС)  ЗША 
прыняло  рашэнне  аб  тым, 
што  ўсе  вайскоўцы  ВПС,  якія 
валодаюць  замежнымі  мова
мі,  будуць  атрымліваць  што
месячны  грашовы  бонус  да 
заробку ад 500 да 1000 дола
раў,  у  залежнасці  ад  катэго
рыі мовы.

Спецыялісты моўнай і краі
назнаўчай праграмы ВПС ЗША 
ўнеслі ў свой рэестр каля 100 
сусветных моў, падзяліўшы іх 
на тры прыярытэтныя групы. 
“Вельмі  неабходнымі»  былі 
названы  расійская,  француз
ская,  іспанская,  кітайская, 
карэйская,  японская,  турэц
кая,  хіндзі,  фарсі,  партугаль
ская, туркменская.

У  другую  групу  (“мовы, 
неабходныя  падчас  крызісаў 
і  патэнцыйных  пагроз”)  ук
лючаны  грузінская,  чэшская, 
іўрыт, курдская, сербскахар
вацкая,  азербайджанская, 
казахская,  узбекская,  філіпін
ская,  некалькі  афрыканскіх 
моў.  У  самую  шматколькас
ную катэгорыю ўвайшлі бела
руская,  украінская,  польская, 
армянская, нямецкая, балгар
ская, эстонская і інш.

НА МОВЕ ПЫТАЛІСЯ ПРА 
ПАЛІТЫКУ

Сваё  права  на  даплату 
амерыканскія лётчыкі мусяць 
давесці  на  штогадовым  моў
ным  іспыце.  Пра  тое,  як  гэта 
адбываецца,  карэспандэнту 
“Тут і цяпер”  распавёў  наш 
суайчыннік Аляксей, які ўжо 
амаль год служыць у ваенна
паветраных сілах ЗША.

“Я  заявіўся  на  здачу  іспы
таў  па  дзвюх  мовах  —  бела

рускай  і  расійскай.  Паколькі 
апошняя  ўваходзіць  у  лік 
“вельмі  неабходных”,  для  яе 
распрацаваны  адмысловы 
камп’ютарны  тэст.  Ягоную 
аснову  складаюць  заданні  на 
разуменне  мовы:  ты  чытаеш 
альбо  слухаеш  тэкст  ці  кава
лак  размовы  на  пэўную  тэму, 
а потым выбіраеш правільны 
адказ  з  прапанаваных  вары
янтаў.  Для  мяне  руская  мова 
родная,  аднак  некаторыя  за
данні  былі  вельмі  няпросты
мі. Урэшце з максімальных 30 
балаў я набраў 26”.

Па  словах  Аляксея,  які 
прасіў  не  называць  ягонага 
прозвішча,  выпрабаванне  на 
веданне  беларускай  мовы 
праходзіла зусім інакш. “Мяне 
папярэдзілі,  што  ў  пэўны 
дзень  са  мной  будзе  размаў
ляць па тэлефоне моўны экс
перт.  І вось выклікаюць мяне 
ў прызначаны час да апарата, 
і на іншым канцы дроту я чую 
чысцюткую беларускую мову. 
Толькі  ўявіце  сабе:  я  знаход
жуся  на  амерыканскай  вай
сковай  базе  ў  Тэхасе  і  здаю 
тэлефонны  экзамен  па  бела
рускай мове!”

Аляксей  распавядае,  што 
экзаменатар  размаўляў  па
беларуску  без  акцэнту,  а  ся
род  пытанняў  былі  і  палітыч
ныя.  “Зразумела,  што  іхняй 
галоўнай мэтай было выявіць 
ступень  майго  валодання 
размоўнай  беларускай  мо
вай, аднак пры гэтым чалавек 
цікавіўся  маёй  ацэнкай  бя
гучых  стасункаў  паміж  Бела
руссю і Расіяй, стаўленнем да 
ўладаў  і  актывістаў  апазіцыі, 
якіх судзілі за надпісы “Жыве 
Беларусь!” Прычым называлі
ся канкрэтныя прыклады, пра 
якія  я  мог  зусім  нядаўна  чы
таць  у  Сеціве,  —  кажа  “наш 
чалавек”  у  амерыканскім 
войску.  —  Гутарка  цягнулася 

хвілін 40. Потым я даведаўся, 
што  ўрэшце  набраў  20  балаў 
з  30.  Праўда,  праз  паўгода 
ў  мяне  будзе  магчымасць 
пераздаць  іспыт.  Упэўнены, 
што ў другі раз я зраблю гэта 
лепш,  бо  цяпер  ведаю  іхнія 
патрабаванні”.

СТАТУТЫ ВЫДАЛІ, АЛЕ 
ШТО ТОЛКУ?

Бонусы  за  беларускую 
мову  ў  амерыканскім  войс
ку  падаюцца  неверагоднай 
з’явай. Асабліва з улікам таго, 
што  ва  ўзброеных  сілах  Бе
ларусі  для  мовы  тытульнай 
нацыі  паранейшаму  няма 
месца.

Некаму  падалося,  што 
“моўнае  пытанне”  можа  па
сунуцца  ў  лепшы  бок  пасля 
таго,  як  Міністэрства  абаро
ны  выдадзе  Зборнік  вайско
вых  статутаў,  перакладзеных 
на  беларускую  мову  (што 
сёлета і адбылося).

Пераклад, які на замову Мі
набароны ажыццявілі ў Інсты
туце  мовы  і  літаратуры  НАН, 
скрытыкавалі незалежныя эк
сперты.  “Яны  ўзялі  выключна 
савецкую  спадчыну,  тэрміны 
з  савецкіх  слоўнікаў  і  выдалі 
пад новай вокладкай, — рас
павёў  “Тут і цяпер”  старшы
ня  Таварыства  беларускай 
мовы  імя  Францыска  Скары
ны  Алег  Трусаў.  —  Чаму  тут 
ужываецца  слова  “флажок”, 
а не “сцяжок”? Чаму расійскія 
загады  «Смирно!»,  «Шагом 
марш!»  навукоўцы  з  АН  пе
раклалі як «Смірна!», «Крокам 
марш», хаця ў нас ёсць тэрмі

ны “Зважай!”, “Крокам руш!”?”
Беларускамоўная  вайско

вая  лексіка  распрацоўвалася 
яшчэ  ў  гады  беларусізацыі  ў 
1920х.  На  пачатку  ж  1990х  у 
зенітнаракетным  дывізіёне, 
якім камандаваў падпалкоўнік 
Станіслаў Суднік (шматгадовы 
рэдактар газеты “Наша слова”, 
аўтар  расійскабеларускага 
слоўніка  вайсковай  лексікі), 
усё  справаводства,  загады  і 
шыхтавая падрыхтоўка вяліся 
пабеларуску. 

Але  самае  горшае  —  не 
якасць  перакладу,  а  тое,  што 
зборнік  статутаў  выйшаў  на
кладам  усяго  350  асобнікаў 
і  будзе  выкарыстоўвацца 
выключна  ротай  ганаровай 
варты.

“У нас уся загадная частка 
на  рускай  мове.  Ёсць  шэраг 
асаблівасцяў:  мы  выконваем 
задачы ў самастойным склад
зе рэгіянальнай групоўкі вой
скаў  АДКБ.  Там  мова  зносін 
руская. Рота ганаровай варты 
выконвае  задачы  выключ
на  ў  адпаведнасці  са  сваім 
прызначэннем. Таму па гэтай 
роце  было  прынята  рашэнне 
забяспечыць  яе  падрыхтоўку 
на  беларускай  мове”,  —  пат
лумачыў  у  інтэрв’ю  “Еўрара
дыё”  кіраўнік  прэсслужбы 
Мінабароны Вячаслаў Рамен
чык.

Такім  чынам,  беларуска
моўным  маладзёнам  кшталту 
Івана Шылы і Франака Вячор
кі, якія, нягледзячы ні на што, 
ужывалі ў войску беларускую 
мову,  прыйдзецца  і  надалей 
змагацца з дзяржавай.

ЯГОР ГУРУЛЕВІЧ

ЯК У ВОЙСКУ ЗША ЗДАЮЦЬ ІСПЫТ 
ПА БЕЛАРУСКАЙ МОВЕ

Беларусы змагаюцца за права ўжываць мову тытуль-
най нацыі ва ўласным войску. У амерыканскім жа 
войску за валоданне беларускай мовай… даплачва-
юць неблагія, нават па амерыканскіх мерках, грошы. 
Як так можа быць? Пра гэта чытайце ў расследаванні 
карэспандэнта “Тут і цяпер”.

Атрымліваць прыстойныя бонусы за веданне беларускай 
мовы можна ў арміі …ЗША

“ЦІКАВЫ” АБМЕН
40гадовы  Міхаіл  Ш.  трапіў 

у  Магілёўскую  аблпсіхлякар
ню  пасля  таго,  як  аформіў  на 
сябе кватэру, у якой пражываў 
з дзяцінства.

Да  мужчыны,  які  мае  лёг
кую  форму  алігафрэніі,  суп
рацоўнікі  рыелтарскай  кан
торы,  адмыслова  створанай 
праз  РКЦ,  пачалі  наведвацца 
пасля  таго,  як  у  яго  пасля 
смерці  маці  ўтварылася  за
пазычанасць  па  камуналь
ных  плацяжах  больш  за  800 
тысяч  рублёў.  Яны  прапа
навалі  Міхаілу  прадаць  яго 
двухпакаёвую кватэру, купіць 
аднапакаёўку  і  такім  чынам 
пагасіць  запазычанасць.  Ад
нак  пасля  падпісання  дамо
вы  машына  хуткай  дапамогі 
звезла мужчыну ў невядомым 
кірунку.

Тым  часам  міліцыя  апяча
тала  кватэру  Міхаіла.  Два  ме
сяцы  пра  мужчыну  нічога  не 
было  вядома,  а  потым  у  яго
най  кватэры  з’явіліся  новыя 
жыхары. Суседзі даведаліся ад 
іх, што Міхаіл змешчаны ў ад
мысловы інтэрнат для людзей 

з псіханеўралагічнымі захвор
ваннямі.

БАНАЛЬНАЯ ГІСТОРЫЯ?
Нядаўна  наведаў  Міхаіла 

па  яго  просьбе  (я  таксама  су
сед)  і  высветліў,  што  ён  быў 
дастаўлены  туды  як  чалавек 
без  пэўнага  месца  жыхарства 
пасля  праходжання  лячэння. 
Калі  я  пачаў  тлумачыць,  што 
ў  яго  ёсць  двухпакаёвая  ква
тэра,  мне  паказалі  паперу, 
паводле  якой  Міхаіл  быццам 
бы згаджаўся на дэпрыватыза
цыю свайго жылля і ў сувязі з 
запазычанасцю — на меншую 
жыллёвую плошчу. А паколькі 
ў псіхлякарні далі заключэнне, 
што ён патрабуе адмысловага 
нагляду,  дык  яго  і  змясцілі  ў 
інтэрнат.  Яшчэ  мне  паказалі 
заключэнне  аб  сацыяльнай 
небяспецы Міхаіла з прычыны 
алкагалізму і заяву 30ці жыха
роў дома з просьбай яго ізаля
ваць  яго.  Але  я  ведаю  гэтага 
чалавека  асабіста,  бо  пражыў 
з  ім  на  адной  вуліцы  не  адзін 
дзясятак  гадоў.  І  ніколі  не  ба
чыў Міхаіла п’яным.

Прыехаўшы дамоў, я пачаў 
высвятляць  далей  і  даведаў

ся,  што  недзе  з  паўгода  таму 
абыходзілі  суседзяў  і  прасілі 
іх  падпісаць  нейкую  паперу, 
каб  здаць  на  лячэнне  аднаго 
“суседаалкаголіка”. І нават не 
тлумачылі,  каго!  Потым,  калі 
я  пачаў  выбудоўваць  лагічны 
ланцужок,  гісторыя  падалася 
мне да банальнасці простай.

НЯМА КАМУ ЗАСТУПІЦЦА
Зараз  у  кватэры,  якую  Мі

хаіл займаў раней, жыве сям’я 

нейкага  міліцыянта,  які  пай
шоў на павышэнне і пераехаў 
у  Магілёў  з  раёна.  Міхаіл  меў 
запазычанасць  за  жыллё,  бо, 
з’яўляючыся  інвалідам  3й 
групы, не мог уладкавацца на 
працу, а пенсія ў яго каля 150 
тысяч.  Зразумела,  што  пры 
такіх  абставінах  за  кватэру 
плаціла  яго  маці,  а  калі  жан
чына  памерла,  дык  і  не  стала 
каму  плаціць.  А  за  Міхаіла  ж 
няма  каму  заступіцца,  бо  сва
якоў  у  яго  няма,  а  сябрам  ды 
былым  суседзям  ягоны  лёс 
абыякавы. 

ЯН ШЫШКА

НЕБЯСПЕЧНЫЯ МЕТРЫ

Днямі,  другі  раз  запар 
едучы цягніком з Мінска ў Ма
гілёў,  пры  набыцці  ў  вагоне 
піва я пачуў заўвагу ад суседа 
па  паліцы  (а  не  ад  правадні
цы,  дарэчы):  “У  цягніку  піва 
піць  забаронена!”  Спрачацца 
з дзядзькам я не стаў, але пра 
сябе падумаў, што з 23 лютага 
гэтага года, калі былі ўнесены 
“антыалкагольныя  дапаўнен
ні” ў беларускі Адміністрацый
ны кодэкс, гэтыя самыя дапаў
ненні пастаянна звяртаюць на 
сябе ўвагу і выклікаюць здзіў
леныя каментары. Вось і “мой 
выпадак”…

Пачну  з  кампліментаў  на 
адрас  новых  парадкаў.  Калі 
раней  у  нашым  Магілёве  час
та  можна  было  пабачыць  ма
ладых людзей, якія купкамі ці 
паасобку пілі пенны напой на 
вуліцы,  у  скверах  ці  дварах 
(ды  ледзь  не  на  школьных 
прыступках!),  то  зараз  такая 
карціна  вельмі  рэдкая.  Сап
раўды, у горадзе стала больш 
спакойна, прыстойна і бяспеч
на. 

Што  ж  тычыцца  майго  вы
падку, то набыць піва ў цягінку 
можна,  а  вось  выпіць  напой, 
нават  калі  паміраеш  ад  смагі, 
нельга.  Дык  навошта  яно  мне 
тады,  тое  піва?!  Тлумачэнне 
даў начальнік цягніка, які ска
заў,  што  выпіць  свой  пенны 

напой я магу… са згоды сусед
зяўпасажыраў.  Тады,  маўляў, 
за  гэта  мне  “нічога  не  будзе”. 
Але  ў  Адміністрацыйным  ко
дэксе  не  сказана,  што  калі  я 
буду ўжываць піва са згоды су
седзяў, то і міліцыянты з гэтым 
пагодзяцца.

Парадокс  на  парадоксе. 
Усё  гэта  падобна  на  чарговае 
“паляванне  на  вядзьмарак” 
дзеля  птушачкі,  а  не  на  выха
ванне ў людзей культуры.

Што  ж  тычыцца  ўвогуле 
ўжывання  алкагольных  напо
яў у транспарце, як у маім вы
падку на цягніку Мінск — Ма
гілёў, то ў Літве, калі вы едзеце 
цягніком,  ужываць  іх  можна 
пры  ўмове,  што  іх  там  прада
юць.  У  польскім  транспарце, 
як  ведаю,  ужываць  алкаголь 
можна  ў  вагонахрэстарацы
ях  альбо  ў  міжгародных  аў
тобусах.  Нямеччына  не  абмя
жоўвае  гэтае  пытанне  нічым 
—  людзі  там  даўно  ведаюць 
“меру і месца”…

Такім чынам, на маю думку, 
змены ў наш Адмінкодэкс уне
сены  выключна  дзеля  папаў
нення дзяржаўнага бюджэту. 

ІВАН БАРЫСАЎ

Атрымаўшы ў спадчыну кватэру, мужчына зрабіўся 
пацыентам абласной псіхічнай лякарні.

Гэтую сітуацыю мы папрасілі пракаментаваць Сяргея 
Іванова, юрыста адной з камерцыйных рыэлтарскіх фірм:

—  Хутчэй  за  ўсё,  гаворка  тут  ідзе  не  аб  дэпрыватызацыі, 
якую  ў  нас  так  і  не  ўвялі,  бо  гэта  парушала  б  правы  ўласніка 
жытла, а аб продажы двухпакаёвай кватэры, набыцці аднапа
каёвай і дабравольным пагашэнні запазычанасці з грошай, ат
рыманых з таго продажу. Але ў такім выпадку тая рыэлтарская 
кантора была абавязана сама набыць мужчыну жытло менша
га памеру. Яна не павінна была ні ў чым ушчамляць яго правы. 
Аднак  магло  здарыцца  і  такое,  што  ўласнік  проста  вырашыў 
“падараваць” сваё жытло гораду ці тым людзям, якія там жыву
ць зараз. Тады горад у асобе гэтай канторы не мае ніякіх аба
вязкаў  адносна  да  Міхаіла  Ш.,  але  можа  па  сваёй  ініцыятыве 
даць яму нейкае жытло.

У любым выпадку гэты чалавек вінаваты сам, бо не прачы
таў  дамовы  і  бяздумна  падпісаў  яе.  Не  бачыўшы  дакументаў, 
мне цяжка дадаць штонебудзь яшчэ ці сцвярджаць, што адбы
лося пэўнае махлярства. Калі б нават спадар Міхаіл дайшоў да 
нейкага суда, яму было б вельмі няпроста даказаць, што зроб
лена гэта было пад прымусам, і скасаваць тую дамову.

 НЕ ЎСЁ ТАК ПРОСТА

ПІЎНЫЯ ПАРАДОКСЫ

 З ужываннем піва цяпер больш пытанняў, чым адказаў 

У Беларусь прыйшла 
нязвыклая спякота. Для 
вялікай колькасці людзей 
гэта нават горш, чым лю-
тыя маразы. Якім чынам 
ратавацца ад высокай 
тэмпературы?

Самае  простае  выйсце  — 
купіць  вентылятар.  Гэта  можа 
дазволіць  сабе  амаль  кожны 
чалавек.  Калі  пад  вентылятар 
пакласці некалькі бутэлек з ва
дой,  папярэдне  замарожаных 
у  маразільніку,  атрымаецца 
яшчэ і халоднае паветра.

Набываючы  вентылятар, 
звяртайце  ўвагу  на  ўзро
вень шуму, абарону ад папа
дання  вады  ўнутр  механіз
ма,  а  таксама  на  тое,  якое 
напружанне  неабходна  для 
нармальнай  работы  гэтай 
прылады.

Калі  дазваляюць  сродкі, 
мае  сэнс  набыць  кандыцы
янер,  але  пра  гэта  варта  пак
лапаціцца  загадзя,  бо  падчас 
спёкі  кандыцыянеры  хутка 
раскупляюць,  і  іх  не  ўсім  ха
пае.

Існуюць  кандыцыянеры 
двух  тыпаў:  стацыянарныя 
складаныя  кампрэсарныя  і 
лёгкія мабільныя, якія не пат
рабуюць  папярэдняй  уста
ноўкі.

Аднак  вентылятар  і  кан
дыцыянер  —  не  панацэя.  Іх 
нельга  насіць  з  сабой,  браць 
у паездкі  і на адпачынак. Што 
ж нам рабіць, каб уратавацца? 
Медыкі раяць наступныя про
стыя сродкі:

— піць зялёную гарбату;
— ездзіць на пляж;
—  насіць  лёгкае  светлае 

адзенне з натуральных тканін;
— хавацца ў цені;
— есці марожанае;
— менш карыстацца касме

тыкай.

Акрамя  гэтага,  ёсць  яшчэ  і 
шэраг  забарон.  Так,  у  спякоту 
не  варта  піць  піва  і  моцную 
каву: піва прыводзіць да абяз
воджвання,  а  кава  павялічвае 
нагрузку на сасуды.

Таксама  дактары  не  раяць 
ужываць  моцныя  алкаголь
ныя напіткі, нават у кактэйлях. 
У  спалучэнні  са  спякотай  гэта 

можа  выклікаць  спыненне  сэ
рца.

Увогуле,  пры  тэмпературы 
паветра вышэй за 26 градусаў 
кожныя  паўгадзіны  неабходна 
выпіваць  шклянку  вады.  Ас
тудзіць  паветра  ў  памяшкан
нях дапаможа і посуд з вадой. 
Выпарваючыся,  вада  будзе 
выконваць  функцыю  канды

цыянера.  Вельмі  карысна  ў 
спякотныя  дні  як  мага  больш 
кантактаваць з вадой — апыр
скваць  памяшканні  пульверы
затарам,  класці  сабе  на  плечы 
мокрую хустку, часта прымаць 
халодны душ.

Пры  пагаршэнні  самаадчу
вання варта раз у дзве гадзіны 
прылегчы на канапу — гэта да
паможа  знізіць  артэрыяльны 
ціск.

Гэтых  парад  лёгка  прыт
рымлівацца  дома  і  на  працы. 
А  што  рабіць  тым,  хто  ў  спёку 
павінен  шмат  часу  праводзіць 
за стырном?

Панізіць  тэмпературу  ў 
машыне  можна  некалькімі 
спосабамі. Самы просты з іх — 
выкарыстоўваць  адмысловыя 
шторкі для абароны ад сонца, 
і тэмпература ў салоне панізіц
ца на 5—7 градусаў. Ад пераг
рэву  салон  аўтамабіля  добра 
абараняе  і  «люстраны  экран» 
на  лабавым  шкле,  адно  што 
ўсталёўваць  яго  варта  звонку, 
прыціснуўшы  краі  дзвярыма. 
Калі ўсталяваць экран знутры, 
то большая частка цяпла заста
нецца ў машыне.

У  спёку  трэба  часта  мыць 
аўтамабіль.  Чым  больш  бруду 
на кузаве і шкле, тым горш ад 
іх адлюстроўваецца сонечнае 
святло  і  тым  хутчэй  машына 
награецца.

Па сведчанні гродзенскай міліцыі, агульная 
прававая  культура  грамадзян  за  апошні  час 
значна  вырасла,  што  і  было  адзначана  ў  час 
правядзення  4га  Фестывалю  нацыянальных 
культур. Аднак тры святочныя дні не абышліся 
без  адміністрацыйных  правапарушэнняў.  Зза 
няўмення  адэкватна  паводзіць  сябе  ў  людных 
месцах 36 грамадзян прыцягнуты да адказнас
ці  за  дробнае  хуліганства,  66  павінны  будуць 
выплаціць штраф за п’янства ў грамадскім мес
цы, 30 чалавек былі дастаўлены ў медыцынскі 
выцвярэзнік.

СУМНЫ БОК ФЕСТЫВАЛЮ:  
30 ЧАЛАВЕК У ВЫЦВЯРЭЗНІКУ

На Фестывалі нацыянальных культур у Гродне не абышлося без прыгод.

ЯК РАТАВАЦЦА АД СПЯКОТЫ

8 10 370 672 829 35 на гэты нумар вы можаце адправіць СМС з просьбай аформіць падпіску “Тут і цяпер” на свой адрас

Ад спякоты можна ратавацца і так

На Фестывалі ў Гродне не ўсё склалася так 
прыгожа


